
Tokien lapurra

Maite dugun pertsona bat gure bizitzatik irteten denean, gure harremana aldatu den bezalaxe aldatzen dira harekin partekatzen genituen tokiak ere. Toki kutunenak (berdin dio etxeko egongela den, edo taberna bat, parke bat) ez dira sekula guztiz neutroak, lagunen araberakoak baizik neurri handi batean: gure esperientzia partekatuen eraikinak dira tokiak, eta lagun bat urrutiratzen zaigunean, tokiak ere ordu arterainoko izaera galtzen du, ahitu egiten zaio ordu arte zuen atmosfera. Behin trantze horretan, ez dakigu zer egin. Dakigun bakarra, lagunarekin gozatu genuen espazioa ez dela berdina izango. Eta ohartzen gara uste genuen baino ugariagoak direla bizitzan zehar guztiz itxuraldatu zaizkigun espazioak eta sekula itzuliko ez garen tokiak. 

Tokien lapurra baita bizitza, bizi izandako hainbat espaziotan barrena ostera ere ibiltzeko aukerak ebasten dizkigun esku luzea. 

